A welaist ti’r ddau?

Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu'r eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes geni Iesu.
· Ysgrifennwyd llyfr Eseia, yn yr Hen Destament, 700 o flynyddoedd cyn geni Iesu Grist ym Methlehem. Ond mae’r geiriau yn y llyfr yn rhyfeddol. Dyma adnodau o Eseia, pennod 9:

Mae'r bobl oedd yn byw yn y tywyllwch wedi gweld golau llachar.

Mae golau wedi gwawrio ar y rhai oedd yn byw dan gysgod marwolaeth.

Achos mae plentyn wedi cael ei eni i ni; mab wedi cael ei roi i ni.

Bydd e'n cael y cyfrifoldeb o lywodraethu. A bydd yn cael ei alw yn Strategydd rhyfeddol, y Duw arwrol, Tad yr oesoedd, Tywysog heddwch.

· Iesu oedd y plentyn rhyfeddol hwn a alwyd yn Dywysog Heddwch a Thad yr Oesoedd.

· 700 mlynedd cyn ei enedigaeth roedd Eseia yn proffwydo amdano, ac yn dweud ei fod fel golau llachar. Dwedodd Iesu amdano’i hun, “Fi yw golau’r byd.”

· Cafodd y mab hwn ei roi i ni. Rhodd Duw i fyd tywyll iawn oedd Iesu. Roedd Iesu’n dod i’r byd i gynnig bywyd a hwnnw’n fywyd ar ei orau, meddai efengyl Ioan (Ioan 10:10)
Ers y cychwyn cyntaf roedd Duw yn gwybod pa fath o groeso a fyddai ei fab annwyl yn derbyn ar y ddaear. Gwyddai er iddo greu'r byd, na fyddai mwyafrif pobl y byd yn ei ’nabod. ‘Daeth i'w wlad ei hun’, meddai Ioan, ‘a chael ei wrthod gan ei bobl ei hun’.
· Pam fod pobl eisiau byw mewn tywyllwch yn hytrach nag yn y goleuni? Mae goleuni yn dangos pob brycheuyn, pob bryntni a phob baw. Dydy pobl ddim eisiau cyfaddef bod ganddyn nhw feiau, na bod angen Iesu i’w glanhau nhw oddi wrth bob peth drwg yn eu bywydau.

· Dwy fil o flynyddoedd yn ôl doedd dim lle i Iesu ym Methlehem, oes ‘na rywbeth wedi newid heddiw?
Cân: Caneuon Ffydd 470 (Troyte’s Chant, W.Rhys Nicholas)

A welaist ti’r ddau a ddaeth gyda’r hwyr

O Nasareth draw wedi blino’n llwyr?

Bu raid imi ddweud bod y llety’n llawn

A chlywais hwy’n sibrwd, “Pa beth a wnawn?”

A wyt yn fy meio am droi y ddau

I lety’r anifail a hi’n hwyrhau?

’Roedd yr awel neithiwr yn finiog oer

A llithrai dieithrwch dros wedd y lloer.

A glywaist ti ganu ynghanol nos
A miwsig fel clychau draw: ar y rhos?

Dychmygais unwaith fod rhywrai’n dod

I strydoedd Effrata i ganu clod.

· Ond nid achos i dristau ydy’r ffaith nad oedd Mair a Joseff wedi medru cael lle yn y llety. Roedd y cyfan yn rhan o gynllun rhyfeddol Duw i ddefnyddio ei fab Iesu Grist fel pont rhyngddo a phobl y byd. 

· Os edrychwn ni ar y byd yn lle edrych ar y bobl sy’n byw yn ein hardal fe sylweddolwn ni’n fuan ein bod ni i gyd yn gyfoethog iawn, iawn. Does neb yma heddiw yn byw ar lai na $1 y dydd. Cymaint mwy o bobl sy’n gwybod beth yw tlodi na chyfoeth. Cymaint mwy sy’n gwybod be ydy byw mewn tŷ syml na byw mewn palas moethus.

· Daeth Iesu i’r byd i fyw fel un ohonon ni. Rhoddodd heibio orsedd nef er mwyn cael dod yma, i siarad â’r tlawd a’r gwan, yr unig a’r afiach (y rhai sâl/ y rhai tost), y cyfoethog, yr hunangyfiawn, y crefyddol a’r rhai oedd yn gwybod ’chydig iawn am Dduw. Daeth yma i siarad â phawb, ac mae ei eiriau yn werthfawr i bob un ohonon ni.
· Ym Methlehem, er nad oedd gan Mair a Joseff le mewn llety mi roedd yna ddathlu. Mi roedd yna ganu yng nghanol nos. Fe adawodd y bugeiliaid y caeau ar frys er mwyn cael gweld y baban bach oedd wedi ei rwymo mewn cadachau a’i osod mewn preseb.
· Roedden nhw’n dathlu ac yn llawenhau. Roedden nhw wedi gweld a chlywed angylion, roedden nhw wedi gweld y Meseia Iesu yn gorwedd mewn preseb yn union fel roedd yr angylion wedi dweud wrthyn nhw. Doedd dim posib eu cadw yn ddistaw,  

Dyma adnodau o Luc, pennod 2:

Dyma'r bugeiliaid yn dweud wrth ei gilydd, “Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd.”

16 Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn bwydo anifeiliaid. 
Ar ôl ei weld, dyma'r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma. 18 Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. 
20 Aeth y bugeiliaid yn ôl i'w gwaith gan ganmol a moli Duw am bopeth roedden nhw wedi ei weld a'i glywed. Roedd y cwbl yn union fel roedd yr angel wedi dweud.
· Gweddill y gân:
A weli di olau draw ar y bryn

a hwnnw yn ddisglair fel eira gwyn?

Mae’n gwawrio’n araf ym Methlehem dref

A’r dydd newydd-eni yn gloywi’r nef.

A deimli di heddiw fod rhyfedd wyrth

Yn datod y cloeon, yn agor pyrth?

O tyred, O tyred, heb oedi mwy,

I lety’r anifail i’w gweled hwy.

· Pan dorrodd y wawr ym Methlehem roedd hanes yr holl fyd wedi newid unwaith ac am byth. Nid goleuni’r haul oedd yr unig beth oedd yn gloywi’r nef, ond hefyd disgleirdeb yr angylion yn canu mawl i Dduw,
Dyma filoedd o angylion eraill yn dod i'r golwg, roedd fel petai holl angylion y nefoedd yno yn addoli Duw!
14 “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.”

· Yn wir, mi roedd rhyfedd wyrth wedi digwydd ym Methlehem. Ganwyd Iesu i ddatod cloeon y nef ac i agor pob drws oedd ar gau rhwng pobl a Duw. Aeth y bugeiliaid i Fethlehem ar frys, ac ar ôl iddyn nhw adael daeth gwŷr doeth i addoli’r  baban bach. Roedden nhw wedi dilyn seren o’r dwyrain yn unswydd i gyfarfod y brenin newydd.  Dyma eu hanes yn ôl efengyl Mathew,

1 Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth o wledydd y dwyrain i Jerwsalem 2 i ofyn, “Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dyn ni yma i dalu teyrnged iddo.”
3 Pan glywodd y Brenin Herod hyn roedd wedi cynhyrfu'n lân. 4 Felly galwodd y prif offeiriaid a'r arbenigwyr yn y Gyfraith Iddewig i'w gyfarfod. Gofynnodd iddyn nhw, “Ble mae'r Meseia i fod i gael ei eni?” 5 “Yn Bethlehem Jwdea,” medden nhw. “Dyna ysgrifennodd y proffwyd:
Dwedodd Herod wrth y gwŷr doeth, “Ewch i Bethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd.”
 Ar ôl gwrando beth oedd gan y brenin i'w ddweud, i ffwrdd â nhw. 

Dyma'r seren yn mynd o'u blaen, nes iddi aros uwchben yr union fan lle roedd y plentyn. 10 Roedden nhw wrth eu bodd! 11 Pan aethon nhw i mewn i'r tŷ, dyna lle roedd y plentyn gyda'i fam, Mair, a dyma nhw'n disgyn ar eu gliniau o'i flaen a'i addoli. Yna dyma nhw'n agor eu paciau a rhoi anrhegion gwerthfawr iddo — aur a thus a myrr.

· Pam fod y Nadolig yn adeg i ddathlu? Yn adeg o oleuadau ac anrhegion? Am ein bod ni angen amser pwrpasol i ddathlu geni Iesu i’r byd. Os oedd y gwŷr doeth, bonheddig, wrth eu bodd yn cael addoli baban bach, oni ddylen ninnau fod wrth ein bodd hefyd?
· I orwedd mewn preseb rhoed Crëwr y byd, ac ein braint ni ydy cael dathlu’r achlysur bob blwyddyn. 
Cân: [http://www.gobaith.org/cyfieithiadau-cymraeg/#O]
O’R NEF Y DAETH, Fab di-nam, 

I'r byd yn dlawd heb feddu dim, 

I weini'n fwyn ar y gwan; 

Ei fywyd roes i ni gael byw.

Hwn yw ein Duw,
Y Brenin Tlawd; 
Fe'n geilw oll i’w ddilyn Ef; 
I fyw bob dydd 
Fel pe’n anrheg wiw o’i law. 
Fe roddwn fawl 
I’r Brenin Tlawd.
· Welon ni mo’r ddau a ddaeth gyda’r hwyr, o Nasareth draw wedi blino’n llwyr, ond mae’r hanes i gyd ar gof a chadw i ni. Yn y Beibl mae hanes y plentyn a anwyd yn Waredwr i’r holl fyd. Plentyn a newidiodd hanes unwaith ac am byth.
· Mae efengyl Ioan yn datgan mai goleuni’r byd yw Crist. Trwyddo ef y crëwyd popeth sy’n bod. Ynddo fe roedd bywyd a’r bywyd hwnnw’n rhoi golau i bobl. Mae’r golau yn dal i ddisgleirio yn y tywyllwch a’r tywyllwch wedi methu ei ddiffodd.
· Dathlwn gyda’n gilydd y Nadolig hwn. Canwn gyda’n gilydd, (Caneuon Ffydd: 463)
O Deuwch ffyddloniaid, oll dan orfoleddu, 

O deuwch, o deuwch i Fethlehem dref, 

Wele fe anwyd brenin yr angylion,

O deuwch ac addolwn Grist o’r nef! a.y.b.

